
АКАФИСТ 

преподобному и богоносному отцу нашему

ИСААКИЮ 

старцу Оптинскому 

АКАФИСТ 

преподобному и богоносному отцу нашему

ИСААКИЮ, старцу Оптинскому

Егоже краегранесие: Исаакию хвалебное несу слово
Кондак 1
Избранному игумену обители Оптинския, старческия чреды приемнику, похвальная приносим пения, ты же отче богомудре, покрый нас от бед находящих, да вси с любовию зовем ти: Радуйся, Исаакие, пастырю монахолюбивый.
Икос 1

С воспитанием благочестие приял еси, отче, вскормлен был еси молитвою церковною от пелен матерних, темже яко зрелый плод принеслся еси Христу. Сего ради воспеваем ти сице: 

Радуйся, добродетели непоколебимое основание;

Радуйся, единое на потребу взыскание. 

Радуйся, высото нрава боголюбиваго;

Радуйся, глубино сердца боговместимаго.

Радуйся, яко еси града Курска украшение;

Радуйся, яко еси родителем твоим утешение.

Радуйся, кротости тихий образе;

Радуйся, скромности светлый зраче.

Радуйся, имже чистота душевная просиявается;

Радуйся, имже простота сердечная благохвалится.

Радуйся, Исаакие, пастырю монахолюбивый.
Кондак 2

Аще и связан был еси узами службы родительския, обаче со тщанием притекл еси к богоносному старцу Льву, иже предрече тебе в монашеское быти вчиненну сословие, ты же, уведев сие благодарно возопил еси Богу: Аллилуиа.
Икос 2

Ангельскую жизнь избрати желая, житие мирское оставил еси богомудре и в Оптину пустынь притекл еси, влеком благодатию богоносных старцев. Сего ради восписуем тебе похвальная: 

Радуйся, сетей мирских разрушение; 

Радуйся, в волю Божию уловление. 

Радуйся, Льва богомудраго птенче богокрылый; 

Радуйся, Макария смиреннаго орле превыспренный. 

Радуйся, яко к лучшему простерлся еси желанию;

Радуйся, яко оставил еси мирское мудрование.

Радуйся, послушниче святых старцев;

Радуйся, поборниче святых нравов.

Радуйся, насаждение добродетелей;

Радуйся, процветение благочестия.

Радуйся, Исаакие, пастырю монахолюбивый.
Кондак 3

Ко старчестей мудрости притекл еси, яко ко источнику животекущему, иже от сердца богомудраго Макария источися, имже и наставлен был еси, како в монашестем чине жити подобает, благодарне Богу о сем взывая: Аллилуиа.
Икос 3

Искус прошед послушаний многоразличных, отче Исаакие, хлебы рукама своима испекая и прочее вся прилежно исполняя, в меру мужа возраста достигл еси совершеннаго. Сего ради похвалами тя венчаем сими: 

Радуйся, искушений преодоление;

Радуйся, в долготерпении укрепление. 

Радуйся, земле, жаждущая наставлений;

Радуйся, источниче слезных течений. 

Радуйся, хлебопечный тружениче неусыпный;

Радуйся, в пещи многих скорбей неопаленный. 

Радуйся, сосуде, вмещаяй отеческую премудрость;

Радуйся, подвижниче превозмогаяй всякую трудность.

Радуйся, послушания неослабное хранение;

Радуйся, чистосердечное помыслов исповедание. 

Радуйся, Исаакие, пастырю монахолюбивый.
Кондак 4

Юношески по лествице добродетелей востекл еси и яко мусикийский орган составил еси в души твоей созвучие всех добродетелей, сладкогласно Богу взывая: Аллилуиа.
Икос 4

Хвалу немолчную в церкви приносил еси, отче Исаакие, Богу служа приятным гласом, ликом Ангельским подражая. Сего ради воспеваем тебе похвальная: 

Радуйся, одушевленный псалтирю;

Радуйся, святовещанная красная лиро.

Радуйся, Ангельскому пению ревнителю;

Радуйся, иноческому ликостоянию учителю.

Радуйся, многострунная гусле молитвы; 

Радуйся, сладкозвучная церкве цевнице. 

Радуйся, богогласный органе ведения;

Радуйся, созвучие всех добродетелей.

Радуйся, свиреле пастырских поучений; 

Радуйся, трубо праздничных бдений. 

Радуйся, Исаакие, пастырю монахолюбивый.
Кондак 5

В сан священнический избран был еси, отче Исаакие, от среды многочисленнаго братства яко непорочный агнец, Богу безкровную жертву приносити и словесным служением присно взывати: Аллилуиа.
Икос 5

Аще и приял еси священническое служение, но труды иноческия не оставил еси, простираяся к вящему совершенству, в смирении возрастая от силы в силу. Сего ради похваляем тя сице: 

Радуйся, освященный церкве столпе;

Радуйся, кандила праздничнаго свете. 

Радуйся, олтаря Господня благоговейный служителю;

Радуйся, безкровныя жертвы ангелолепный жрителю.

Радуйся, пастырскаго искусства художниче;

Радуйся, священномонашескаго служения подвижниче. 

Радуйся, очистилище нравов братии;

Радуйся, дерзновенный о всех предстателю.

Радуйся, имже благочестие возвышается;

Радуйся, имже благоверие утверждается.

Радуйся, Исаакие, пастырю монахолюбивый.
Кондак 6

Любовь ко всем братиям стяжал еси, отче Исаакие, отонудуже старцем Макарием во игумены предъизбран бываеши. Мы же любве не имущии кую достойную похвалу ти принести возможем, обаче к Любве источнику припадающе взываем: Аллилуиа.
Икос 6

Евангельское, отче, смиренномудрие стяжал еси, прост был еси нравом яко голубь и мудр яко ученик Христов, темже ти зовем: 

Радуйся, простоты божественный даре;

Радуйся, чистоты благовонный цвете.

Радуйся, мудрости старческия честность;

Радуйся, молитвенных созерцаний светлость. 

Радуйся, яко Христу последовал еси самоотвер​жением; 

Радуйся, яко подъял еси крест игуменскаго служения. 

Радуйся, Христовы доброты образе;

Радуйся, Евангельския лозы грозде.

Радуйся, голубе простодушный;

Радуйся, игумене благоумный. 

Радуйся, Исаакие, пастырю монахолюбивый.
Кондак 7

Безмолвие сочетал еси со общежитием, монастырской братии пастырь мудрый явился еси и скитских отцев был еси покровитель, вся мудре управил еси, еже единем сердцем и единеми усты пети Богу: Аллилуиа.
Икос 7

На пажити учений отеческих упасл еси стадо твое, отче Исаакие, злаком любомудрия питая чад твоих и водою напояя умиления. Сего ради похвальная приносим тебе пение: 

Радуйся, кладезе отеческих учений;

Радуйся, источниче слезных утешений. 

Радуйся, ниво, гобзующая монашеския класы; 

Радуйся, саде, изращаяй плодоносящия души. 

Радуйся, яко бразды сердечныя оросил еси водою покаяния;

Радуйся, яко искоренил еси терния заблуждения ралом предания.

Радуйся, братския любве союзе;

Радуйся, преподобия светлый изумруде.

Радуйся, имже обитель Оптинская благосозидается;

Радуйся, имже скит Предтечев благовосхваляется.

Радуйся, Исаакие, пастырю монахолюбивый.
Кондак 8

Оптинскаго старчества явился еси приемник, отче Исаакие, по заветом отцев твоих благочестно живый, темже благодать и славу унаследовал еси, сынолепно взывая Богу отцев твоих: Аллилуиа.
Икос 8

Единомудренно пожил еси со старцы твоими и продолжатель дел их явился еси; книг издательство и обители благоустроение, о душах же благопопечение, вся сия со тщанием исправил еси. Мы же за таковое твое усердие приношаем тебе благодарения: 

Радуйся, единомыслия венче златый;

Радуйся, старцев Оптинских каменю честный.

Радуйся, пергаменте исписаный красными чернилами подвижничества; 

Радуйся, скрижале начертанная постническими уставы иночества.

Радуйся, книгоположницы монастырския умножение;

Радуйся, сердобольное о всей братии попечение.

Радуйся, зодчества иноческаго зиждителю;

Радуйся, жатвы Господния жателю.

Радуйся, заветов отеческих верный блюстителю;

Радуйся, неусыпный предания хранителю.

Радуйся, Исаакие, пастырю монахолюбивый.
Кондак 9

Не оставил еси без попечения обитель Шамординскую, отче Исаакие, егда ко Господу преставися богомудрый основатель ея, но делы утвердил еси ю и окормлением снабдил еси сестры ея, Богу благодарно зовущия: Аллилуиа.
Икос 9

Елеем твоего милосердия нищия снабдил еси, отче Исаакие, сам сый ничтоже имея, от сокровищь милости Божественныя выну богатяся. Сего ради люди бедствующии во отраду тобою приведеннии сице тебе пояху: 

Радуйся, сокровищнице непреходящих благ;

Радуйся, неусыпный страже духовных чад. 

Радуйся, о чадех Амвросиевых благопопечение;

Радуйся, Шамординския обители благоустроение. 

Радуйся, щедрот Божественных воспевание; 

Радуйся, милостыни щедрое раздаяние.

Радуйся, вдов и сирот вспоможение;

Радуйся, нищих сердец обогащение.

Радуйся, яко тобою богатии нищелюбствуют;

Радуйся, яко тобою убозии боголюбствуют. 

Радуйся, Исаакие, пастырю монахолюбивый.
Кондак 10

Службе Божией зело прилежал еси, отче Исаакие, Божественную литургию выну чинно и со трепетом совершая, и всю братию к богослужению прилежно привлекал еси, единодушно яко же Ангели на небе вопити Богу: Аллилуиа.
Икос 10

Ум соблюл еси чист посреде попечений житейских, умным художеством светлость образа Божия в себе начертав и явил еси благолепие подобия. Сего ради умныя тебе приносим венцы: 

Радуйся, в сердечней клети ума водружение;

Радуйся, чистыя молитвы умное восхождение. 

Радуйся, Ангельскому деланию подражаяй;

Радуйся, жезлом молитвы бесов поражаяй.

Радуйся, церковнаго богослужения присный рачителю.

Радуйся, сладкогласнаго пения преизрядный ревнителю. 

Радуйся, семисветлое души просвещение;

Радуйся, благовонное кадило богоугождения. 

Радуйся, имже к службе Божией привлекаемся;

Радуйся, имже от делания к ведению простираемся. 

Радуйся, Исаакие, пастырю монахолюбивый.
Кондак 11

Славу смиренномудрия стяжал еси, отче Исаакие, юже яко венец от всех добродетелей сплел еси себе, темже мудрецем века сего показал еси их несмысленное знание, Богу умудрившему тя присно взывая: Аллилуиа.
Икос 11

Любовь безмерную стяжал еси, отче Исаакие, яко всяк к тебе притекаяй николиже неутешен отыде от тебе, сего ради братия не токмо отца, но и старца старцев тя именоваша, зовуще тебе сия: 

Радуйся, благословений щедрое раздаяние; 

Радуйся, на лоне отеческом чад упокоение. 

Радуйся, любве необъятная пучино;

Радуйся, доброты неволнующееся море.

Радуйся, бездно благости и Богу подражание;

Радуйся, милование падших и грехов прощение.

Радуйся, отеческая красото и старцев благолепие;

Радуйся, любомудрия простото и чистоты селение.

Радуйся, яко тобою мудрецы века сего посрамляются;

Радуйся, яко тобою простецы светом богоразумия исполняются.

Радуйся, Исаакие, пастырю монахолюбивый.
Кондак 12

Оптину пустынь украсил еси твоим житием, отче Исаакие, умерщвлением страстей жизнь безконечную приял еси и безсмертием яко крин в дому Божием прицвел еси, мощи твоя в Казанстей церкви яко сад нетления оставил еси, чудеса произращающия с верою к ним притекающим и поющим Богу: Аллилуиа.
Икос 12

Вселился еси, отче преподобне, со старцы твоими в Райския кущи, идеже наслаждаешися плодами нескончаемыя радости, но не забуди чад твоих, во юдоли плачевной сущих, с верою просящих твоея помощи и вопиющих тебе таковая: 

Радуйся, храма Божия благоукрашение;

Радуйся, скинии мысленныя благосовершение. 

Радуйся, святыня лежащая под спудом;

Радуйся, рака украшенная незримым чудом.

Радуйся, безсмертный ходатаю пред Престолом Всевышняго; 

Радуйся, безотказный помощниче утесненнаго и нищаго. 

Радуйся, Ангельским чином сликовствование;

Радуйся, монашеским ликом чиннособрание.

Радуйся, яко тобою немудрии умудряются;

Радуйся, яко тобою простецы похваляются. 

Радуйся, Исаакие, пастырю монахолюбивый.
Кондак 13

О, богомудре отче Исаакие, простоты Евангельския образе, призри ныне на чад твоих, в страстном пленении сущих, и разреши ны твоею молитвою от соуза греховнаго, да в простоте Евангельстей поживше, тебе подражающе, достигнем идеже ты воспеваеши: Аллилуиа.
(Этот кондак глаголи трижды, затем икос 1 и кондак 1)

МОЛИТВА 

преподобному Исаакию, старцу Оптинскому

О преподобне отче наш Исаакие, обители Оптинския изрядный управителю. Ты по заветом отцев твоих верно ходил еси и старчества Оптинскаго был еси яко благоцветущая розга. Под твоим окормлением многия души на стези спасения наставлени быша и совершенства достигоша, яко образ был еси пастве твоей и в деянии преуспел еси и в безмолвии искусен явился еси. Сего ради к тебе припадающе молимся: возстави нас, в нерадении живущих и о заповедех Господних небрегущих и в предании отечестем коснящих, отонудуже и праведный гнев Божий на ся движим и Матерь Света своим житием печалим. Но буди нам ревностный блюститель к тебе с верою притекающим и палицею молитв твоих выну управи наш путь от соблазн житейских и страстей растленных. Незаблудным путем отеческаго предания научи ны ходити и заповеди Господни прилежно совершати, да твоим ходатайством у Престола Всевышняго милость обрящем и в конце шествия нашего земнаго спасение получим, благодатию и щедротами Единороднаго Сына Отчаго Господа нашего Иисуса Христа, Емуже честь и держава подобает со Отцем и Святым Духом во веки. Аминь. 

